Vendim nr. 1 datë, 07.01.2009
Kolegji i Gjykatës Kushtetuese të Republikës së Shqipërisë, i përbërë nga:

Gjergj Sauli,


Anëtar    i  Gjykatës Kushtetuese
Sokol Sadushi,

Anëtar    i       “             “


Vitore Tusha,


Anëtare e       “             “
në datën 07.01.2009, mori në shqyrtim paraprak kërkesën me nr.1 Akti, që i përket:

K Ë R K U E S:
SKËNDER TUFA  

O B J E K T I:
Shfuqizimi si të papajtueshëm me Kushtetutën i vendimeve nr.715, datë 23.06.2005 të Gjykatës së Rrethit Gjyqësor Tiranë; nr.40, datë 23.01.2006 të Gjykatës së Apelit Tiranë dhe nr.554, datë 06.07.2007 të Kolegjit Penal të Gjykatës së Lartë.

Kolegji i Gjyqtarëve të Gjykatës Kushtetuese, pasi shqyrtoi kërkesën dhe bisedoi çështjen në tërësi,

V Ë R E N:

Gjykata e Rrethit Gjyqësor Tiranë, me vendimin nr.715, datë 23.06.2005 ka vendosur deklarimin fajtor të kërkuesit Skënder Tufa për veprën penale të shfrytëzimit të prostitucionit të kryer në bashkëpunim, të mbetur në tentativë dhe, në bazë të nenit 114/a-6 dhe 23 të Kodit Penal dënimin e tij me 7 vjet burgim.


Gjykata e Apelit Tiranë, me vendimin nr.40, datë 23.01.2006 ka vendosur lënien në fuqi të vendimit nr.715, datë 23.06.2005 të Gjykatës së Rrethit Gjyqësor Tiranë.


Kundër këtij vendimi është bërë rekurs nga kërkuesi në Gjykatën e Lartë, e cila ka vendosur mospranimin e tij për mungesë të shkaqeve që parashikohen në nenin 432 të Kodit të Procedurës Penale.


Kërkuesi Skënder Tufa ka parashtruar si shkak të prishjes së vendimeve të mësipërme për shkelje të të drejtës kushtetuese për një proces të rregullt ligjor faktin se Gjykatat, sipas tij, nuk kanë interpretuar drejt ligjin material penal si dhe nuk kanë vlerësuar drejt provat e paraqituar në procesin e gjykimit.


Kolegji i Gjykatës Kushtetuese çmon, se interpretimi i ligjit dhe vlerësimi që u bëhet gjatë zhvillimit të procesit gjyqësor të provave, fakteve dhe rrethanave të ndryshme janë atribute të gjykimit të gjykatave të zakonshme dhe si të tilla ato nuk mund të jenë objekt i gjykimit kushtetues në kuptim të nenit 131/f të Kushtetutës.

Për sa më sipër, kërkesa nuk mund të kalojë për shqyrtim në seancë plenare.

PËR KËTO ARSYE;

Kolegji i Gjyqtarëve të Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 30/2 e 31 të ligjit nr.8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:

Moskalimin e çështjes për shqyrtim në seancë plenare.

